
আশাকানন
৫৯




পূজি অভিপ্রেত দেব নিজ নিজ
উপনীত সেতু-ধারে।

সেতুমুখে প্রাণী দেখি কত জন
ধান দূর্ব্বা লৈয়ে হাতে

আশীর্ব্বাদ করি করিছে পরশ
পথিকমণ্ডলী-মাথে;

দিয়া দূর্ব্বা ধান ধরি করে করে
দুই দুই সুখী প্রাণী

জনেক পুরুষ রমণী জনেক
বদ্ধ করে উভপাণি;

বাঁধে গ্রন্থি দৃঢ় অঞ্চলে অঞ্চলে
শুভ বিধি দৃষ্টি শুভ;

খুলিয়া অঙ্গুরী পরায় অঙ্গুলে
শুচি মনে উভে উভ;

অগ্নি সাক্ষী করি মাল্য করে দান
কণ্ঠে কণ্ঠে এ উহার;

করেছে প্রতিজ্ঞা উভয়ে আনন্দে
সেতু হৈবে দোঁহে পার।

এইরূপে বাহু বাহুতে বান্ধিয়া
প্রাণী দোঁহে সেতু'পর

উঠিছে আনন্দে প্রকম্পিত বুক
প্রস্ফুট সুখে অস্তর।

কত হেন রূপ নিরখি কৌতুকে
মনোসুখে নিরন্তর

উঠিছে দম্পতি হাসিতে হাসিতে
বিচিত্র সেতুর 'পর।

আশা কহে “বৎস, সম্মুখে তোমার
দেখ যে সুন্দর সেতু,

আমার কাননে কৌশলে রচিত
কেবল সুখের হেতু;

